Татар теле һәм әдәбият укытучысының 
һөнәри һәм шәхси сыйфатлары
Укытуның сыйфатын күтәрү өчен укытучы үзенең һөнәре буенча компетентлыгын үстерү өстендә эшләп, һәрвакыт һәм өзлексез үсештә булырга тиеш. Зур тизлекләр белән бара торган фән һәм техника үзгәрешләре алдында югалып калмас өчен, туган яңа теорияне практикада куллана белү өчен, укытучыга һәрвакыт белемнәрен тулыландырып, яңартып, төзәтмәләр кертеп, үстереп торырга кирәк. Хәзерге вакытта мәктәпләргә заман куйган бурычларны хәл итәрдәй, иҗади фикер йөртүче укытучылар аеруча кирәк. Ләкин мөгаллимне мәҗбүр итү мөмкин түгел, шуңа күрә омтылыш уяту әһәмиятле.
Бүгенге мәктәп... XXI гасырда... Нинди булырга тиеш ул? Даими рәвештә үзгәреп торган заманнан артта калмас өчен, бүгенге көн укытучысы нинди булырга, аның һөнәри һәм шәхси сыйфатлары нинди булырга тиеш? Бу сораулар турында минем күп тапкырлар уйланганым бар. Һәм әлеге язма эшемдә дә шуны чагылдырырга тырыштым. Алдагы әйткәннәрне исәпкә алсак, бу теманы бугенге көндә актуаль дип карарга була.
«Балагызны үзегезнең заманыгыздан башка
заман өчен укытыгыз, чөнки алар сезнең 
заманыгыздан башка бер заманда яшәү өчен 
дөньяга килгәннәр» (Аллаһының киң күңелле,
хөрмәтле кешесе – Гали хәлифә).

«...Заман һәм мәдәният алга үскәнчә һәм икенче төрле итеп әйткәндә, ихтыяҗ һәм мәҗбүрилек кебек нәрсәләр мәҗбүр иткәнчә, укыту рәвешләре төрлеләнер, монда исә акыл ияләре берләшәләрдер», – дип бик хаклы язган күренекле мәгърифәтче Ризаэддин Фәхреддин. Чыннан да, җәмгыять үсешенә бәйле рәвештә, укыту процессы да һәрвакыт үсеш-үзгәреш кичерә. Яңа мәктәп, киләчәк мәктәбенең төп максаты – зыялы, югары культуралы, актив тормыш позициясенә ия булган укучы шәхес тәрбияләү. Кешелекнең киләчәге, Ватан язмышы, гаилә бәхете, киләчәктә гражданин булачак баланың менә бүген нинди тәрбия һәм белем алуына бәйле. Бүгенге балаларыбыз тагын берничә елдан соң нинди кеше булыр, ата-бабаларының лаеклы дәвамчысы була алырмы?

Россия һәм Татарстан Республикасы мәгариф системасының яңарыш чоры башка гамәлләр белән бергә укыту-тәрбия эшен үзгәртү, инновацион технологияләр куллануны да үз эченә ала.

Заман таләбе буенча, укучыларның компьютер технологияләренә булган кызыксынуларын истә тотып, татар теле һәм әдәбияты дәресләрендә һәм сыйныф сәгатьләрендә компьютер технологияләрен куллану буенча укытучылар үз методикаларын булдырырга тырышалар. Фәнне югары дәрәҗәдә үзләштерү, максатка омтылучанлык, информацион технологияләр дөньясында яңалыклар белән кызыксыну теләге уятуда компьютер технологияләрен куллану бик отышлы, дип саныйм мин. Татар теле һәм әдәбияты дәресләрендә информацион технологияләрне куллануның өстенлекле яклары күп: дәрес материалы югары күрсәтмәле дәрәҗәдә була, укучының шәхси сыйфатын ачыкларга мөмкинлек бар, контроль һәм үзконтроль дәрәҗәсе югары, төрле дәресләрнең үзара бәйләнешен булдыру, дәрес укыту формаларын һәм ысулларын төрләндерү дәрес эчтәлеген баерак һәм кызыграк итә. Болар барысы да компьютер технологияләрен кулланганда укытучы өчен алыштыргысыз ярдәм итүче сыйфатлар. Бу инде, һичшиксез татар теле һәм әдәбиятының эчтәлеген безнең әйләнә-тирәбездәге чынбарлыкка бәйләргә, шул мохиттә шәхеснең үзенең урынын билгеләргә ярдәм итә. Төп максат укучыларда фәнни фикерләү, иҗади эшләү сәләтен үстерү, тәрбия эшендә югары нәтиҗәләргә ирешү, җәмгыятьтә үз урыннарын таба алырлык толерант шәхес тәрбияләү.

Гимназия шартлары миңа дәресләрдә төрле видео техниканы уңышлы кулланырга мөмкинлек бирә. Кабинетым интернет челтәренә тоташтырылган компьютер, принтер, сканер, интерактив такта, проектор белән җиһазландырылган. Ә бу мөмкинлекләр мине даими рәвештә укытуның яңадан-яңа алымнарын эзләргә этәрә. Татар теле һәм әдәбияты дәресләрендә компьютерның мультимедиа мөмкинлекләреннән киң файдаланам. Дәресләрдә төрле видео, мультфильмнар, презентацияләр кулланам. Укучылар үзләре дә төрле презентацияләр ясыйлар. Татар теле дәреслере өчен басма күрсәтмә материаллар бик аз, шуңа күрә укучылар интернет челтәренә чыгып, татарча сайтлардан төрле кызыклы материаллар бастырып алалар.
Компьютер технологияләреннән уңышлы файдалану, тел һәм әдәбият фәненә иҗади якын килеп эшләү зур нәтиҗәләргә ирешергә ярдәм итә. Укучыларда ана телебезгә карата мәхәббәт тәрбияли, аның байлыгын, матурлыгын, фикри тирәнлеген ачып бирә, анымәдәниятле итә, һәрьяклап үстерә, шәхес итеп тәрбияли. Укытучы укучыга тормышта үз урынын табарга ярдәм итүче төп ышанычы булып кала.

Эшчәнлек – куелган максатка ирешү һәм барлыкка килгән ихтыяҗларны канәгатьләндерү өчен реаль чынбарлыкны үзгәртү процессы.

Эшчәнлек – танып белүгә һәм субъектның үз-үзен үзгәртүгә юнәлдерелгән психик активлык формасы.
Үзконтроль – агымдагы һәм соңгы нәтиҗәләрне эшчәнлекнең агымдагы һәм соңгы максатлары белән чагыштыру процессы.

«Шәкертләрне гыйлем белән тәрбияләү, изге шәригатьтә аңлатылган күркәм холыклар белән таныштыру һәм гадәтләндерү – укытучының беренче эше булыр», – дигән Р. Фәхреддин. Бүгенге укучыларның гыйлем, яхшы тәрбия алырга тулы мөмкинлекләре бар. Безгә бары тик гыйлем алуга тырышлык, теләк һәм омтылыш тәрбияләргә кирәк. Безнең кулларда балалар язмышы. Безнең укучыларыбыз, Р. Фәхреддин теләгәнчә, бөтен яктан да үрнәк балалар булып үссеннәр һәм милләтебез горурланырлык шәхесләр булсыннар иде. Укытучының профессионал дәрәҗәгә күтәрелүе кемгә кирәк соң? Иң беренче чиратта үзенә кирәк. Укытучының профессионал булуы укыту процесында бик әһәмиятле, минемчә. Чөнки, бу укытучыларны күп укытучыларда була торган шәхес кризисыннан саклый. Чөнки укытучылар үзләрен башкаларның ничек кабул итүләрен күзаллап бетермиләр. Ә бу үз-үзеңә ышанмауга китерә. Профессионал караш үзеңә һәм профессияңә карата горурлык тудыра, компетентлык дәрәҗәңне күтәрергә ярдәм итә, мәктәптәге эшнең нәтиҗәсе өчен җаваплылыкны арттыра, бурыч һәм максатларны яхшырак үтәргә ярдәм итә.
Профессиональ үсеш кысаларын билгели торган документлар бар. Алар:

1. РФ хезмәт һәм социаль яклау министрлыгының «Педагог» профессиональ стандартны раслау хакындагы боерыгы №544, 18.10. 2011, гамәлгә керде.
2. РФ мәгарифе хакындагы федераль закон №273, 29.12.2012, гамәлдә.

Укытучының бөтен гомере балалар күз алдында үтә. Алар хәтер көндә-лекләренә үзләренең билгеләрен куеп баралар. Монда инде синең дипломың да, белемең дә ярдәм итми. Педагогның эшен аның профессионал осталыгы, берәүне дә аерып карамыйча яратуы, хөрмәте характерлый.

Кем ул укытучы-профессионал? Ирланд педагогы Эндрю Берк бу турыда менә нәрсә дигән: “Профессионал – ул шундый кеше, кем билгеле бер шартларда эшли ала, кем икеләнүләрен җиңә, тәҗрибәле, кыю рәвештә карарлар кабул итә, аларны нәтиҗәле куллана, әгәр ул карарлар дөрес булмаса я эшләмәсә, аларны үзгәртергә көче җитә. Профессионализм күппланлы булуы белән аерылып тора. Катлаулы ситуацияләрне үзенең интуициясе белән, алдан күрүчәнлеге, акылы тормыш һәм педагогик тәҗрибәсе бәяли, саклану чаралары кулланып проблемаларны булдырмый кала. Бу бик мөһим. Чөнки һәр укытучы һәм укучы арасында көн саен 1500 аралашу була. Мондый хәл тагы бары тик стихияле бәла-каза вакытында, я аннан соң ашыгыч ярдәм врачлары һәм казага эләгүчеләр арасында гына була ала. Карар кабул итә белү бик мөһим.

Укытучы гомер буе укый-өйрәнә – бу барлык кешеләргә дә билгеле чынбарлык. Укытучы һәрвакыт үсештә һәм барлык эшләү дәверен эзләнеп үткәрә. Бары тик фәнни-методик эшчәнлеге, эзләнүләре укытучыны профессионал дәрәҗәсенә үстерә ала. Бу:

· предметларны укыту өлкәсендәге заманча фәнни ачышлар белән танышып бару;

· коллегаларының төрле дәрес формаларын оештыру проблемалары турындагы алдынгы тәҗрибәләрен өйрәнү;

· укытуның яңа программалары, концепцияләре белән танышып бару;

· укытуда заманча информацион технологияләрне куллану.

Профессионалның ялгышлары, уңышсызлыклары була аламы? Әйе, ләкин гади укытучының һәм профессионалның моңа карашы төрлечә. Беренчесе моны җиңел генә үткәреп җибәрә алса, икенчесе бик борчыла, килеп чыгу сәбәпләрен аңларга тырыша, башка кабатламас өчен бөтен көчен дә куя. Педагогик осталыкның бөтен көче – укучыга белем һәм күнекмәләр бирүдә, ә нәтиҗәне планлаштырган максатлардан чыгып анализлауда да инде.

Профессионал – киләсе 50 елда белем бирү өлкәсендә буласы гаять зур үзгәрешләрне кабул итәргә сәләтле укытучы ул.

Беренче класска кабул итүче укытучының төп сыйфаты – ягымлылык.

Башка классларда белем бирүче укытучы игътибарлы, белемле, сизгер булырга тиеш. Ул шушы сыйфатлары белән балаларның кызыксынуларын үстерә, күнекмәләр барлыкка китерә. Информацияне һәркем аңларлык итеп бирә белүче укытучы балаларда үз-үзенә ышаныч тәрбияли.

Укытучы-профессионал психолог булырга да тиеш.

Галим кеше укытучы була алмаска мөмкин. Укытучы-профессионал актер да әле ул. Ләкин, иң халыкчан артис та үзенең тамашачысы өчен җаваплылык тотмый. Укытучы үзенең тамашачысы өчен җавап тота. Укытучы-профессионал режиссер-куючы да. Пьеса һәм катнашучыларны үзе сайламаса да рольләргә ул бүлә, уен барышы белән идарә итә. Укытучы үзе белән бер сулышта яшәрлек, һәрбер хәрәкәтен сүзсез аңларлык, үтәрлек бердәм укучылар тәрбияләргә тиеш. Ул кирәгеннән артык ачуланмый, тиештән артыгын мактамый.

Укытучы-профессионал иҗади эшли, үзенең авторлык программасын төзи, үз тәҗрибәсен таратырга тырыша.

Укытучы-профессионал мәктәпне шатлык йорты итәргә сәләтле. Бала бит укытучыны сайламый. Аңа кайсы да булса бер укытучы туры килә. Укытучы профессионал дәрескә үзен балалардан ерагайтырлык, дәрестә иҗади атмосфера тудырырга комачауларлык барлык борчуларын, проблемаларын ишек артында калдырып керә.

Укытучы профессионал булу өчен билгеле бер укыту технологиясен бик яхшы куллана белергә кирәк. Тик шуны да онытмау зарур, бер яки берничә педагогик технологияне белү һәм бик яхшы итеп куллану гына укытучыны профессинал итә алмый. Укчылар белән мөгаләмә фәнең белән кызыксындырырлык булырга тиеш.

Бүгенге көндә белем бирү югары интеллект күрсәткече булып тормый, бәлки тормыштан арттарак атлый. Студент укып чыга, тиешенчә эшли алмый, чөнки эш бирүченең таләбе югары. Хәзерге тормыш искиткеч зур тизлек белән үзгәрә, ә укыту программалары һәм шартлары элеккке урында тора. Шуңа күрә укытучы үз белемен күтәрерлек шәхесләр тәрбияләргә тиеш, ә моның өчен аның үзенә дә һәрвакыт үз белемен күтәрү өстендә эшләргә, заманадан артка калмаска, алдан атларга тырышырга кирәк. Шәхси сыйфатларыңның бай булуы, тәҗрибә, кешене тыңлый белү, үз фикереңне әйтү, партнерыңның эмоциональ хәләтен аңлау, уңай атмосфера тудыра белү, үзеңә тартып тору, матур итеп сөйләү кебек бик күп, бик күп әйберләр булмаса, эш һәрвакытта да уңышлы гына бармый. Болар мәктәптә укытучыларга аеруча нык кирәк. Мәктәптә белем бирүнең нәтиҗәлелеген бернинди компьютер системасы алыштыра алмый.
Йомгак ясап, шуны әйтәсе китәсе килә. Укытучы хезмәте бик катлаулы, чөнки ул ул кешеләр арасындагы бәйләнешкә нигезләнгән. Укытучы көн саен укучыларның белемнәрен, өй эшләрен тикшерергә тиеш. Ә укучылар моны яратмыйлар. Безнең яхшы кешеләр үстерергә тырышуыбыз укучылар тарафыннан каршылык китереп чыгара. Укытучы тамчылап үзен балаларга өләшә. Өләшә, ләкин үзенә тиешле рәхмәтне, игътибарны, ихтирамны, аңлауны ала алмый. Хәтта иң яраткан укытучыны да балалар бәйрәмнәрдә генә искә төшерәләр. Юкка гына укытучы профессиясен иң эмоциональ перегрузкалы профессия дип атамаганнар.

Тәрбия процессы мәшәкатьле, ыгы-зыгылы, тынгысыз процесс. Ул сабырлык, түземлек, ягымлылык сорый. Болардан башка укытучы беркайчан да талантлы да, остаз да, профессионал да була алмый.

